
Il-Minuti tal-Laqgħa Nru. 15 li saret nhar l-Erbgħa, 10 ta' Novembru 2004, ġew konfermati.

  THE CHAIRMAN (Onor. Clyde Puli):  Bil-permess tagħkom nippreżenta lill-Kumitat:- 

Kopja ta’ ittra datata 10 ta’ Ġunju, 2004 mibgħuta lili mill-Onor. Jason Azzopardi, President tal-Kumitat Permanenti dwar l-Affarijiet Barranin u Ewropej, flimkien mat-traskrizzjoni ta’ l-intervent li għamel l-Onor. Michael Asciak fil-laqgħa tal-Kumitat Permanenti dwar l-Affarijiet Barranin u Ewropej tad-9 ta’ Ġunju, 2004 fejn talab li l-qasam tal-bioetika jkun diskuss fil-Kumitat Permanenti dwar l-Affarijiet soċjali.

Fil-fatt aħna lqajna din it-talba u stedinna lill-Onor. Michael Asciak mhux fil-vesti tiegħu bħala membru parlamentari, imma bħala Chairman tal-Bioethics Consultative Committee biex jagħmel preżentazzjoni dwar dan is-suġġett.


IL-BIOTEKNOLOĠIJA F’MALTA U D-DRITTIJIET TAL-BNIEDEM

  THE CHAIRMAN: Illum qegħdin niltaqgħu hawnhekk biex dan il-kumitat jibda jiġbor informazzjoni dwar il-bioteknoloġija f’Malta u d-drittijiet tal-bniedem. M’hijiex l-intenzjoni tiegħi li din tkun l-unika laqgħa dwar dan is-suġġett.  Nixtieq li nidħlu f’ċertu dettall dwar dan is-suġġett, nieħdu opinjonijiet ta’ diversi nies intiżi f’dan is-suġġett u mbagħad il-kumitat ikun jista` jieħu deċiżjoni aktar informata u jagħmel ir-rakkmandazzjonijiet tiegħu.    

Insejjaħ issa lill-Onor. Michael Asciak biex jagħmlilna l-preżentazzjoni tiegħu dwar dan is-suġġett.  Peress li dan huwa suġġett delikat ħafna u inti tapprezza l-fatt li mhux kulħadd huwa conversant mal-mediċina nitolbok li jekk jista’ jkun tagħtina preżentazzjoni b’mod li jinftiehem bl-aktar mod ċar.

  ONOR. MICHAEL ASCIAK (Chiarman – Bioethics Consultative Committee): Jiena qiegħed hawn fil-kapaċita` tiegħi bħala peresident tal-kumitat konsultattiv tal-bioetika li huwa maħtur mill-gvern taħt il-ministeru tas-saħħa.  Miegħi għandi lill-Dr Lino J. German li huwa s-segretarju ta’ din l-għaqda biex, jekk m’hemmx oġġezzjoni  mill-kumitat, ikun jista` jirrispondi għal domandi li għandhom x’jaqsmu mal-gynaecology u  in vitro fertilisation. 

Jiena ridt li ssir din il-laqgħa għax essenzjalment f’Malta ma teżisti l-ebda liġi li tirregola l-bioteknolġija. Issa f’Malta ilna bil-bioteknoloġija għal dawn l-aħħar 20 sena, minn kemm ilha ssir ir-riproduzzjoni artifiċjali, u issa l-fertilizzazzjoni in vitro ilha ssir għal dawn l-aħħar 12 jew 15-il sena.  Dawn huma programmi li qed isiru f’vacuum legali u bħalma tistgħu taħsbu jista` jkun hemm diversi abbużi jew problemi meta tagħmel din it-teknoloġija.  Dan l-aspett se nħallih għal Dr German.

Jiena se niffoka fuq dik li fl-opinjoni tiegħi hija t-tieni l-ikbar problema. Irrid ngħid li dawn m’humiex l-uniċi problemi li hemm fil-bioteknoloġija għax il-bioteknoloġija medika tidħol anke fi drittijiet tal-pazjenti, suġġett li m’huwiex il-każ li nesponih hawn.  Pero` s-suġġett li se niffoka fuqu jiena huwa l-aspett ġenetiku - bl-Inġliż isejħulu genetics - li huwa suġġett pjuttost riċenti. Tajjeb li nżommu f’moħħna li f’Malta bħalissa hawn tliet laboratorji ġenetiċi. Wieħed minnhom huwa dak ta’ l-universita` li jaqa` taħt l-ethics committee ta’ l-istess universita`, li pero` jaqa` wkoll taħt l-ethics committee tagħna bħala kumitat nazzjonali.  Imbagħad hemm żewġ laboratorji ġenetiċi oħra privati li wieħed minnhom diġa` fetaħ u qed jikkejterjaw għall-Mediterran kollu u l-ieħor, jekk ma fetaħx, qiegħed fl-istadju li jinfetaħ.  Issa fin-nuqqas ta’ liġi regolatorja dan iġib fis-seħħ ċerti problemi li se niġbdilkom l-attenzjoni għalihom. Tajjeb li ngħidilkom li l-Kunsill ta’ l-Ewropa għamel riċerka li minnha ħareġ li prattikament Malta hija l-uniku pajjiż li m’għandhiex leġislazzjoni nazzjonali f’dan il-qasam.  Kważi l-pajjiżi l-oħra kollha, neħħi l-Maċedonja, għandhom leġislazzjoni stretta. 

  THE CHAIRMAN: Grazzi. L-Onor. Gonzi.

  ONOR. MICHAEL GONZI: Ma nafx hux qed nifhem sew. Aħna se nibbażaw ruħna fuq regulation ta’ genetika jew fuq regulation ta’ riproduzzjoni artifiċjali.

  ONOR. MICHAEL ASCIAK: Jekk ikun hemm liġi trid tkoprihom it-tnejn. 

  ONOR. MICHAEL GONZI: Jiena ma tantx nifhem fiha din il-biċċa xogħol, imma ħadt l-impressjoni li l-ewwel irridu nirregolaw l-artificial reproduction u mbagħad nirregolaw branka oħra tal-ġenetika. Ma nafx, imma qed inħossni li qed inħawdu daqsxejn l-istampa. Il-ġenetika mar-reproduction, it-tnejn li huma f’salt, kif qed jiġu integrati flimkien?

  ONOR. MICHAEL ASCIAK: Għax fl-opinjoni tagħna fiż-żewġ oqsma għandna problemi kbar.  Aħna għandna ċerta feedback li jeżistu ċerti problemi u nixtiequ – dan huwa il-parir tagħna lill-ministri konċernati – li ssir liġi komprensiva. Mhux bilfors issir liġi waħda li tkopri ż-żewġ oqsma, imma jistgħu jsiru tnejn.

Issa se nelenka l-problemi li għandna f’dan il-qasam. Diġa` għedtilkom li f”Malta qegħdin isiru numru ta’ testijiet ġenetiċi – biex ikun għedt kollox irrid ngħid li t-testijiet ġenetiċi huma xi ħaġa tajba – taħt ċerti protokolli li huma self imposed fuq il-laboratorji u fuq guidelines li aħna konna tajna lill-ministeru tas-saħħa meta kien talab l-opinjoni tagħna fuq il-liċenzja tal-laboratorji privati.  Biss aħna jidhrilna li dan m’huwiex biżżejjed għax faċli li jsir abbuż.  Fil-fatt is-sena l-oħra kien hemm anke programm fuq it-television tal-PBS li spiċċa jżeffen fin-nofs testijiet ġenetiċi fil-pubbliku meta wieħed għandu joqgħod daqsxejn lura li jsemmi affarijiet bħal dawn fil-pubbliku.  

L-ewwel problema kbira li għandna hija dik li tirrigwarda t-testijiet ġenetiċi. Għal dawk li m’humiex tobba test ġenetiku jagħtik ir-reading ta’ imprint ġenetiku tiegħek. Jiġifieri inti tista’ tkun taf x’imprint ġenetika għandek u b’konsegwenza ta’ dak tista` tużaha għal terapija.  Pero` din tagħtik ukoll informazzjoni fuq mard li se joħroġ fil-futur.  Jiġifieri jekk jiena nagħmel dan it-test illum tista’ tgħidli li meta jkolli sittin sena se mmut b’attakk tal-qalb għax ikolli l-arterji sejrin malajr jew inkella se toħroġli xi marda serja.  

Il-problemi ta’ dawn it-testijiet jiena naqsamhom f’żewġ aspetti. L-ewwel aspett huwa li dawn it-testijiet jistgħu jintużaw qabel it-twelid, dawk li ngħidulhom prenatal genetic testing. Huwa faċli li tieħu ċellola minn ġol-ġuf ta’ l-omm meta t-tarbija tkun għadha qed tiżviluppa, anke fi stadju kmieni, u mbagħad tuża dik l-informazzjoni biex tagħtik l-imprint ġenetiku ta’ dik it-tarbija. Issa ħa nkunu ċari, jekk inti dan se tużah biex tagħti terapija biex tfejjaq lit-tarbija meta titwieled jew meta tkun għadha fil-ġuf, dik m’hijiex ħaġa ħażina anzi hija xi ħaġa tajba.  Pero` minn dawn it-testijiet jista` jirriżulta li t-test ikun ambigwu.  Ikun ambigwu f’liema sens?  Jew jirriżulta li hemm xi marda żgħira, per eżempju, li t-tarbija se jkollha z-zokkor, it-tyroid jew il-pressjoni jew inkella, agħar minn hekk, jirriżulta li fil-futur matul ħajjitha tkun se toħroġilha xi marda serja, per eżempju, bħal huntington’s disease li hija marda serja li toħroġ meta persuna jkollha xi 40 sena u li hija kompletament debilitanti. Imbagħad hemm mard serju ieħor bħal kanċer li jista` jiġi mmarkat ukoll b’dawn it-testijiet.  

Meta jsiru dawn it-tip ta’ testijiet mhux għat-terapija jintefa` ħafna piż fuq il-ġenituri.  Għaliex? Għax meta l-ġenituri jkollhom l-informazzjoni li t-tarbija għandha xi marda – anke jekk it-taribija jkollha xi down syndrome – dawn ikollhom problemi kbar għax ma jkunux ċerti jekk fil-fatt għandhomx ikomplux bit-tqala jew le.  Jibdew jgħidu li mhux se jkollhom tarbija normali – fis-soċjeta’ hawn manija li t-trabi jkunu normali, ir-realta` hi li kull wieħed u waħda minna għandna xi difett fiżiku barra spiritwali u mentali – u allura jkun hemm din il-pressure biex jagħmlu abort. Allura wieħed irid jikkonsidra jistgħux jitħallew isiru dawn it-testijiet ġenetiċi sempliċiment biex wieħed iħares ‘il quddiem jew biex jara t-tarbija x’jista` jkollha fil-futur jew x’marda jista` jkollha dak il-mument. Jiġifieri m’aħniex qed  nitkellmu fuq testijiet għal skopijiet ta’ terapija, imma fuq testijiet għal skopijiet ta’ selezzjoni biex ngħid hekk.  Dik hija l-ewwel problema li aħna qed naraw. 

Wara it-twelid il-genetic testing huwa faċli li jsir.  B’sempliċiment xagħra jew daqsxejn ċelloli mill-ħalq jew mill-ġilda huwa faċli biex inti toħroġ imprint ġenetiku ta’ l-individwu. Issa hawnhekk jistgħu jinħolqu komplikazzjonijiet kbar jekk ma jkunx hemm liġi li tirregola kif jintużaw dawn it-testijiet.  Għaliex?  Għax illum għandek oqsma kbar bħalma huma l-qasam ta’ l-edukazzjoni, dak tax-xogħol kif ukoll dak tal-health insurances li jistgħu jitolbu dawn it-testijiet biex ikunu jafu x’riskji għandhom.  Għaliex? Għax peress li l-informazzjoni ġenetika tiddetermina wkoll l-intelliġenza - mhux waħeda imma tiddeterminaha wkoll -  jista’ jkollok istituzzjoni edukattiva bħal, ngħidu aħna, skola sekondarja, sixth form privata jew tal-gvern jew universita` li tista` titlob din l-informazzjoni lit-tfal li jkunu qed japplikaw biex jidħlu f’din l-istituzzjoni. Jekk it-tfal jagħtu din l-informazzjoni jista’ jsir bażi ta’ selezzjoni fuq kontenut ġenetiku, selection on basis of genetic characteristics li ngħidulha an eugenic practice.  Allura hawnhekk se jkollok problema għax wieħed se jibda jagħżel lit-tfal fuq il-kapaċita` ġenetika tagħhom. Ladarba jintalab dan it-test u inti ma tagħmlux se tkun qed tpoġġi lilek innifsek għal ċerta kritika u ċerti suppożizzjonijiet minn min talabulek. 

Sur President, eżempju ieħor huwa li jista’ jkollok employer li jitlob dawn it-testijiet ġenetiċi biex ikun jaf jekk ‘il quddiem il-ħaddiema li se jimpjega humiex se jomordulu ħalli jnaqqas il-liabilities tiegħu.  Jekk l-employer jitlobulek u inti ma tagħtihulux, dan mhux se jimpjegak għax jgħid li għandek x’taħbi. 

Fl-Ingilterra bħalissa hemm problema kbira għax l-insurance companies, biex jaraw kif se japplikaw il-premiums tagħhom, bdew jitolbu dawn it-testijiet ġenetiċi lil min imur jagħmel life insurance.  Ovvjament  jekk dak li jkun ma jagħtihulhomx jirrifjutaw li jinxurjawk. Dawn jista` jkollhom riperkussjonijiet kbar f’pajjiżi fejn il-health insurance tiddetermina wkoll il-livell ta’ kura li wieħed jingħata.  Per eżempju, fl-Istati Uniti nafu li ħafna mill-health care huwa marbut ma’ l-insurance li wieħed ikollu.  Jekk dak li jkun ma jkollux insurance tajba jħalluh litteralment imut fuq l-għatba ta’ l-isptar.  

Problema oħra f’dan kollu hija li jista’ jkun li l-individwu ma jkunx irid ikun jaf x’inhu l-imprint ġenetiku tiegħu.  Ħafna min-nies ma jkunux iridu jafu jekk, per eżempju, ta’ 40 sena hux se toħroġilhom il-Huntington’s disease. Ikunu jridu jgħixu sa 40 sena fil-kwiet. Jiġifieri hemm il-problema li l-individwu għandu dritt li ma jkunx jaf, u jekk l-individwu għandu dan id-dritt allura wisq inqas għandhom dritt li jkunu jafu dawn l-oqsma soċjali kollha li semmejt. 

Il-Kunsill ta’ l-Ewropa għandu bioethics convention li għaddiet fl-1997 li tgħid ċar u tond li testijiet għal dawn it-tliet affarijiet li semmejt ma jistgħux jintalbu. Jiġifieri l-employer, l-insurances u l-iskejjel ma jistgħux jitolbu bniedem jagħtihom test ġenetiku.  Din il-konvenzjoni la aħna u lanqas l-Ingilterra ma ffirmajniha għax bħalma tafu l-Kunsill ta’ l-Ewropa huwa assemblea konsultattiva u meta tagħmel protokoll jew konvenzjoni, din tkun xi ħaġa volontarja. Pero` l-bioethics convention daħlet fis-seħħ u hemm ħafna pajjiżi li ffirmawha.

Problema oħra li tinqala` fit-testijiet ġenetiċi hija f’każijiet ta’ użu legali u f’każijiet ta’ użu forensiku. Jiġifieri f’każ li jkun hemm bniedem suspettat li għamel xi ħaġa kriminali, il-pulizija jistgħu jaqbdu u jordnaw li jsirlu test ġenetiku u jiksbu informazzjoni li fil-fatt lanqas hu personali ma jkun jafha?  Hawn Malta m’hawnx liġi, pero` f’pajjiżi oħra l-prassi hija li biex wieħed jordna testijiet ġenetiċi għall-fini legali dejjem irid permezz ta’ maġistrat jew ta’ imħallef minħabba s-sensittivita` ta’ l-informazzjoni tagħhom.

Għandna problema oħra meta wieħed jiġi biex juża dawn it-testijiet għall-fini ta’ paternita`. Din tidħol f’każijiet ta’ adoptions u f’każijiet in vitro fertilisation by sperm donation. Nista` ngħid b’mod ċar mill-esperjenza professjonali tiegħi li hawn Malta jsiru in vitro fertilisation by sperm donation. (Interruzzjonijiet) Ma jkunx tar-raġel imma ta’ terza persuna. Din ilha ssir xi 20 sena.  F’dawn il-każijiet għandu wieħed jitħalla jagħmel test ta’ paternita` meta nafu li dak li jkun jista’ jixxokkja ruħu hekk kif f’daqqa waħda jsir jaf li dak li rabbih m’huwiex missieru u meta nafu wkoll li jista’ ikollok problemi ta’ wirt?  Fi Franza hemm liġi li tgħid li biex titlob test tal-paternita` fuq bażi ġenetika trid ukoll il-permess tal-qorti ħalli l-qorti tkun tista` tindaga jekk hemmx indikazzjonijiet tajbin biex isir dan it-test għax jista’ jkun hemm indikazzjonijiet tajbin. Per eżempju, tifel ikun irid jaf min huma ommu u missieru.  Imma ma jistax isir biex xi ħadd jabbuża minnu, per eżempju, fi kwestjoni ta’ wirt. Fil-fatt fi Franza jekk wieħed jaqbad u jagħmel dan it-test mingħajr il-permess ta’ imħallef jeħel il-ħabs. Jiġifieri jħarsu lejn din il-kwestjoni b’daqshekk serjeta`.         

Il-problema tal-cloning tidħol fl-aspettiva ta’ dak li ngħidulu stem cell research. Bħalma tafu issa huwa possibbli li jsir cloning ta’ individwu. Jiġifieri ġenitikament tagħmel riproduzzjoni ta’ persuna, tinsertjaha ġo utru u tħalliha sa l-aħħar tas-cycle, jiġifieri disa` xhur fil-ġuf ta’ l-omm u mbagħad titwieled. Dak huwa dak li ngħidulu cloning for reproductive purposes jew reproductive cloning. Clon hija persuna oħra li jkollha l-informazzjoni kollha ġenetika tiegħek, bħalma huma identical twins, pero` dak ma jfissirx li tkun l-istess persuna għax il-persuna ma tagħmilhiex biss il-ġenetika imma tagħmilha fattura oħra wkoll. Jekk rajtu l-film Boys from Brazil li fih xi ħadd ipprova jikklownja lil Hitler – kien film profetiku għax dak iż-żmien ma kienx isir cloning – naħseb li ndunajtu li dak it-tifel li kien cloned ma kienx replika ta’ Hitler. Skond il-konvenzjoni tal-bioetika dan ir-reproductive cloning ma jistax isir u tajjeb li ngħid li issa ġiet iffirmata ċ-charter of fundamental rights li qiegħda fil-kostituzzjoni ta’ l-Unjoni Ewropea li l-ewwel tliet artikli tagħha jitkellmu fuq il-bioetika. Fil-fatt artiklu 3 jgħid li ma tistax tagħmel cloning riproduttiv ta’ persuni umani. Jiġifieri dan huwa eskluż fl-Unjoni Ewropea kemm minħabba ċ-charter tad-drittijiet fundamentali kif ukoll minħabba l-konvenzjoni tal-bioetika tal-Kunsill ta’ l-Ewropa.

Il-problema li tqum hija f’dak li ngħidulu cloning terapewtiku. Jiġifieri inti tikklownja persuna mhux biex tħalliha tiżviluppa sal-maturita’ u titwieled, imma biex tkun tista` tieħu l-body parts minnha, dawk li ngħidulhom stem cells. Dawn l-istem cells jeżistu fl-embryo fi stadju bikri - qed nitkellmu eight cell, sixteen cell stage – u billi ġenetikment ikunu identiċi għal min jipprovdi ċ-ċellola oriġinali, dawn ikunu jistgħu jintużaw biex jitkabbru organi għal trapjanti. Allura hawnhekk hawn promise kbira ta’ organi f’każ ta’ trapjanti.  Tafu li hawn suq ta’ l-organi dinji u li hawn problemi kbar. Per eżempju, fl-Indja għandna każijiet fejn tfajliet qed ibigħu l-kliewi tagħhom u jħallsuhom dak li huwa ekwivalenti ta’ ħajjithom kollha, dar imħallsa.  Fil-Messiku hemm problemi kbar ukoll għax f’post partikolari, Joarez, qed joqtlu lin-nies u sparixxew madwar 300 mara u qed jissuspettaw li dan qed isir għall-organi.  Allura din il-kwestjoni ta’ l-istem cells hija importanti ħafna għax ovvjament tipprovdi l-organi li mbagħad jistgħu jitkabbru f’dish ġewwa l-laboratorju.  Forsi wieħed jgħidli imma Malta fiex tidħol? Il-problema hi li biex tikseb dawn l-embryonic stem cells trid tiddistruġġi l-embryo. Malta għadna ma wasalniex f’dan l-istadju, pero` fl-Ewropa kollha qed isir ħafna bejgħ ta’ stem cell lines. L-Ingilterra bdiet tipproduċi embryonic stem cells mis-sena l-oħra. Hija l-ewwel pajjiż li bdiet tagħmel dan fl-Ewropa. Il-Korea t’Isfel kienet l-ewwel pajjiż li kellha l-ewwel suċċess ta’ human clon. Jiġifieri kklownjaw persuna umana minn ċellola tal-ġilda u mbagħad bdiet tikber fid-dish u ddistruġġewha u ħadu l-istem cell lines. Ovvjament id-distruzzjoni ta’ l-embriju uman biex inti tipprovdi t-terapija għall-ħaddieħor iġġib magħha problemi kbar.

Fid-dawl ta’ dan kollu wieħed jista` jgħid ukoll li l-istem cells jistgħu jittieħdu mill-mudullun, mill-ġilda u minn ċelloli oħra ta’ nies adulti. Jeżistu sorsi ta’ stem cells li jistgħu jintużaw mingħajr problemi etiċi. Anke mill-kurdun ta’ tarbija jistgħu jittieħdu stem cells li ma jippreżentawx problemi etiċi.  Pero` dawn l-embryonic stem cells huma problema kbira u qed jinbigħu fl-Ewropa kollha. Is-cell lines ikunu pprovduti f’laboratorji u jinbigħu mil-laboratorju għall-ieħor. Per eżempju, nhar il-Ħadd li ġej fi Svizzera se jsir referendum dwar jekk dawn is-cells jistgħux jintużaw jew le, għax Svizzera xtrat  minn dawn iċ-ċelloli. Il-bioetics convention teskludi dan it-tip ta’ cloning. Fil-fatt fl-ewwel protokoll tgħid li –

“Any intervention seeking to create a human being genetically identical to another human being, whether living or dead, is prohibited.”.

Ma tgħidlekx jekk hux reproductive jew therapeutic cloning. Kwalunkwe tip ta’ cloning huwa projbit.  Pero` ċ-charter of fundamental rights u l-liġi ta’ Malta ma jgħidu xejn. Jiġifieri hemmhekk għandna toqba.

Hemm imbagħad probelma oħra ta’ patenting, jiġifieri ta’ ownership.  Meta jkollok dawn il-proċeduri ta’ min se jkunu dawn iċ-ċelloli?  Din hija problema kbira. L-Unjoni Ewropea għandha d-direttiva 98/44/EC li titkellem fuq il-patenting ta’ human genome  u fl-ewwel sitt artikli tagħha tagħmilha ċara x’jista` jiġi u x’ma jistax jiġi patented. Din il-liġi ġiet transposed fil-leġislazzjoni Maltija qabel ma dħalna fl-Unjoni Ewropea. Bażikament tgħid li ma jistax isir patenting u ssemmi ħafna każijiet.  Pero` jekk tieħu biċċa ta’ embryo uman, dik il-biċċa ma tistax tagħmel patenting tagħha.  Jiġifieri fil-każ ta’ l-Ingilterra li qed jagħmlu l-istem cells research, l-istem cells ma jistgħux jiġu patented għax hemm din id-direttiva ta’ l-Unjoni Ewropea.  Pero` hemm diskussjoni sħiħa għaddejja u waħda mill-problemi li hemm bħalissa hija jekk dawk il-pajjiżi li jridu jagħmlu embryonic stem cells research għandhomx jiġu mgħejjuna b’fondi ta’ l-Unjoni Ewropea. Issa din hija problema għax bħalma tafu l-fondi ta’ l-Unjoni Ewropea jinġabru mill-VAT ta’ kull pajjiż, inkluż Malta, u jkun hemm problemi etiċi bħal, per eżempju, jekk aħna l-Maltin għandniex inħallu l-flus tat-taxxi tagħna jintużaw għal din it-tip ta’ riċerka. Ġiet proposta direttiva, li għadha qed tiġi diskussa, dwar jekk dawn il-fondi għandhomx jintużaw għall-Ingilterra biex tagħmel ir-riċerki tagħha. S’issa Malta hija kontra u fil-fatt ivvotat “le” u fl-opinjoni tiegħi għamlet sew. Kien hemm pajjiżi oħra fosthom l-Italja li wkoll kienu kontra li dawn il-fondi għandhom jintużaw għall-Ingilterra biex tagħmel dawn it-tip ta` riċerki. Pero` there is still an on-going discussion. Din il-proposta għad trid titla` quddiem il-kunsill tal-ministri biex tiġi deċiża.

L-aħħar punt li rrid insemmi huwa dak li ngħidulu l-inġinerija ġenetika. S’issa din f’Malta qatt ma saret.  Fid-dinja kien hawn biss xi żewġ każijiet u twaqqfu għax kien hemm xi problemi ta’ crossover, jiġifieri sar splicing ta’ genes bi żball. Fl-inġinerija ġenetika isir il-genes splicing. Din il-proċedura ta’ genes splicing tista` tintuża biex wieħed jagħmel terapija ta’ ċertu mard ġenetiku, speċjalment dak kawżat minn single gene defect. Jiġifieri jkollok gene waħda difettuża li tkun tista` tiġi replaced b’gene ħalli dik il-persuna li tkun affettwata titfejjaq. Issa aħna l-biċċa l-kbira tal-mard li hawn nikkurawh u mhux infejquh.  Jekk għandek il-pressjoni jew iz-zokkor aħna nikkurawh.  Huwa ftit il-mard li nistgħu nfejqu s’issa.  Pero` din it-teknika tagħti promise kbir biex il-mard attwalment jitfejjaq. 

M’hemm xejn ħażin li tintuża din it-tip ta’ inġinerija u tbiddel gene ta’ persuna għall-fini ta’ mard. Pero` jista` jsir abbuż kbir għax din it-tip ta’ terapija tista’ tintuża għal dak li ngħidulu enhancement purposes. Jiġifieri flok tibda tużahom biex tneħħi l-mard tibda tużahom biex, per eżempju, jekk inti bniedem sportiv tagħmel muskoli iktar b’saħħithom.  Allura fl-isport jista` jkun hemm abbuż serju ħafna b’tin it-tip ta’ inġinerija. Tista` wkoll tużahom għall-istudenti biex ikabbru l-genes li jiddeterminaw l-intelliġenza. Din l-enhancement therapy tista` wkoll tintuża biex wieħed ibiddel it-tul tiegħu. Nafu li ħafna nies jiddejqu li huma qosra u allura jkunu jridu t-tul. Tista` wkoll tintuża biex wieħed ibiddel il-kulur ta’ għajnejh. Din it-tip ta’ enhancement hija purament enhancement ewġenika. Dan kif kien jagħmel Hitler fl-aħħar gwerra dinjija li bażikament kien jagħmel selection on genetic basis jew physical characteristics. Dik hi l-ewġenika.

Hawnhekk għandek dikotomija bejn dak li ngħidulu genetic engineering for enhancement purposes u genetic engineering for therapeutic purposes. Ovvjament din it-tip ta’ inġinerija tista’ tintuża for therapeutic purposes, imma ma tistax tintuża for enhancement purposes. Dan jgħidu ċ-charter of fundumental rights tal-kostituzzjoni Ewropea u tgħidu wkoll l-bioethics convention, imma aħna m’għandniex liġi fuq din. Din m’hijiex problema li nistgħu narawha fl-immedjat imma fil-futur se tkun.

Problema oħra hija li meta tagħmel din it-tip ta’ inġinerija wieħed jista` jagħmilha fuq ċelloli normali, dawk li ngħidulhom somatic cells, bil-konsegwenza li dawk il-bidliet ikunu limitati biss għall-persuna partikolari kkonċernata. Pero` din it-tip ta’ inġinerija tista` tagħmilha wkoll fuq iċ-ċelloli ta’ l-organi sesswali, dawk li ngħidulhom germ cells.  Din hija problema għax it-tibdil li se jsir se jaffettwa mhux biss lilek innifsek imma anke l-ġenerazzjonijiet li jiġu warajk, u jidħlu problemi kbar f’dik li hija l-obbligazzjoni tal-ġenerazzjoni preżenti għall-ġenerazzjonijiet futuri.  Fil-fatt il-bioethics convention tgħid li din it-tip ta’ inġinerija tista` ssir biss fuq somatic cells u ma tistax issir fuq il-germ cells.  

Hemm problemi oħra li għalissa mhux se noqgħod nidħol fihom għax għadna fi stadju bikri, pero` jiena semmejtilkom dawn l-erba` problemi li jagħmel riferenza għalihom anke l-booklet li kont qassamtilkom u li tajjeb li wieħed jagħtih daqqa t’għajn. Marbuta ma’ dawn il-problemi kollha, hawn Malta għandna wkoll dik tal-fertilizzazzjoni artifiċjali li ilha sseħħ.  Pero` naħseb li din il-problema jkun aħjar jekk jittrattaha Dr Lino German.  Aħna nafu li l-proċeduri qed isiru, salvagwardi piu` o meno m’hemm xejn u allura importanti huwa importanti li wieħed ikun jaf x’qed jiġri eżatt.

  THE CHAIRMAN: Hawn xi domandi fuq dak li qal l-Onor. Asciak? L-Onor. Azzopardi.

  ONOR. FREDERICK AZZOPARDI: Onor. Asciak, inti għedt li bħalissa hawn tliet laboratorji ġenetiċi f’Malta, kif tispjega l-fatt li hawn tliet laboratorji meta m’hawnx liġi li tirregolahom?

  ONOR. MICHAEL ASCIAK: Il-liċenzja toħroġ mid-dipartiment tas-saħħa.  Pero` qabel toħroġ din il-liċenzja d-dipartiment jitlob il-parir tal-bioethics committee u aħna nagħtuhom il-parir li jagħtuhom il-liċenzja taħt ċerti kondizzjonijiet u ċerti regolamenti. Imbagħad sta għad-dipartiment li jinforzahom.

  THE CHAIRMAN: Imma jekk jinkisru jista` jinforzahom, hux hekk?

  ONOR. MICHAEL ASCIAK: Dażgur, u jista` jeħdilhom il-liċenzja. Jiġifieri hemm mezz ta’ kontroll, pero` fl-opinjoni tagħna dan għandu jissaħħaħ b’liġi.

  THE CHAIRMAN: L-Onor. Gonzi.

  ONOR. MICHAEL GONZI: Min qed jirregolahom u kif qed jiġu regolati dawn il-laboratorji?  Hemm xi metodu ta’ monitering?

  ONOR. MICHAEL ASCIAK: Ma nistax nirrispondik għax assolutament ma nafx.

  THE CHAIRMAN: Dr German.

  DR LINO J. GERMAN: M’hemmx struttura speċjali għal dawn il-laboratorji.  L-istrutturi legali li hemm ikopru l-laboratorji u l-isptarijiet kollha. M’hemm xejn li hu indirizzat għal dawn it-tliet laboratorji partikolari. 

  THE CHAIRMAN: L-Onor. Galea.

  ONOR. FRANCO GALEA: Il-ħaġa li qed tinkwetani hija li jekk biex wieħed jagħmel policy insurance jew biex jidħol fi skola se jiġi mitlub biex jagħti l-informazzjoni genetika tiegħu se nkunu qed nilagħbu man-natura bil-kbir. (Interruzzjonijiet) Se nerġgħu mmorru kontra l-iskop għalfejn inħolqot l-Unjoni Ewropea.  Mill-istorja nafu li l-Unjoni Ewropea fformat ruħha wara l-aħħar gwerra minħabba l-ħneżrijiet li għamel Adolf Hitler. B’din is-sistema ta’ genetic testing se jerġa` jkollna r-razza t-tajba u r-razza l-ħażina.  Din li qed tinkwetani lili.  

  THE CHAIRMAN: Onor. Asciak, jiena skantajt bit-telefonati u l-kummneti li rċevejt wara dik l-intervista ta’ żewġ minuti li għamlulna tal-PBS. Se nagħmel domandi li mhux neċessarjament għandi opinjoni fuqhom, imma nixtieq inkun naf aħjar. Kontra dak li qal l-Onor. Franco Galea, x’hemm ħażin li wieħed jagħżel li t-tfal tiegħu jkunu intelliġenti jew li jagħżilhom b’għajnejhom blu? Kif tirreaġixxi għas-sejħa li għamel Christopher Reeves, Superman, għal aktar stem cell research? It-tielet domanda hija fuq kumment li għamiltli mara wara dik l-intervista li argumenta tagħha kien hekk: Jekk l-addozzjoni tat-tfal hija addozzjoni ta’ wild li  bioloġikament  m’huwa ta’ l-ebda wieħed mill-ġenituri, allura x’hemm ħażin fi sperm donation li nofsu huwa għallinqas ta’ l-omm? Nixtieq il-kummenti tiegħek fuq dan għax ngħid għalija jiena waqaft meta din il-mara għamlitli dan l-argurment.

Jiena qed nistaqsi dawn il-mistoqsijiet għax dan il-kumitat huwa pubbliku u xi ħadd se jibda jistaqsihom u jiena nixtieq li dan il-kumitat ikun informat fuq dawn l-affarijiet. Nerġa` ngħid aħna hawnhekk ħadd m’hu espert u meta xi ħadd jagħmilna domandi bħal dawn jista` jkun li jagħtina iktar minn food for thought.

  ONOR. MICHAEL ASCIAK: Inti staqsejtni għaliex m’għandniex nagħżlu l-karatteristiċi ta’ l-individwi. Ir-realta` hija li inti trid iddaħħal il-valur tas-solidarjeta`. Jekk inti tibda tagħżel lin-nies l-iktar b’saħħithom, l-ewwelnett se teqred il-valur uman ta’ min hu dgħajjef, ta’ min hu handicapped u ta’ min għandu l-mard. Jiġifieri li bniedem marid, dgħajjef jew xagħru kulur ieħor f’għajnejn il-bnedmin l-oħra jfisser li dak il-bniedem għandu xi ħaġa nieqsa u dik aħna ma nsitgħu naċċettawha qatt. It-tieni nett, ejja nagħtu każ li din naċċettawha, inti x’garanzija għandek li din se tkun disponibbli għal kull individwu li jfittex din it-terapija? Imbagħad nispiċċaw li min għandu l-flus jew is-saħħa jkun jista` jidħol l-universita` jew jidħol f’health insurance u min m’għandux jibqa` jħares.

  THE CHAIRMAN: Bil-permess tagħkom nixtieq li nissospendi l-kumitat għal ftit minuti. 

Fis-7.45 p.m. il-Kumitat kien sospiż u rriżuma fit-8.00 p.m. 
  THE CHAIRMAN: L-Onor. Asciak jista` jkompli jirrispondi għall-mistoqsijiet li għamiltlu jiena.

  ONOR. MICHAEL ASCIAK: Kont qed ngħid li m’hemmx garanzija li din it-tip ta’ terapija tkun aċċessibbli għal kulħadd.  Huwa impossibbli li tkun aċċessibbli għal kulħadd. U semmejt ukoll is-soliderjata` ma’ dawk li huma morda għax inkella fis-soċjeta` se ddaħħal il-mentalita` li min jitwieled marid jispiċċa bħall-ispartani teħodhom fil-quċċata ta’ l-għolja u titfagħhom għal isfel.

Inti għamilti wkoll domanda fuq dak li qal Christopher Reeves. L-ewwelnett tajjeb li wieħed jgħid li fl-Istati Uniti l-użu ta’ ħafna mit-teknika li tintuża fl-Ingilterra hija projbita mill-aspett federali. Fil-fatt fl-aħħar elezzjoni li ġiet miġġielda bejn Bush u Kerry waħda mill-issues kienet l-użu ta’ stem cells. Bush kien ipprojbixxa l-użu ta’ riservi federali għall-użu ta’ embryonic stem cells. Issa wieħed mill-użu ta’ l-istem cells huwa biex tkabbar ċelloli tan-nervituri ġodda, nerve cells, allura ovvjament ikollok nies bħal Christopher Reeves li kellu l-paralisi li kien iħares lejn din l-aspettiva bħala xi ħaġa li setgħet toħorġu mill-problema tiegħu. Meta jkollok każijiet ta’ morda se tidħol din l-emozzjoni, pero` tibqa` d-domanda  jekk nistgħux nużaw spare parts minn human being ieħor, embryo, biex inti ssolvi l-problemi ta’ ħaddieħor.

  THE CHAIRMAN:  Imma jiena fhimt sew li stem cell research mhux bilfors minn embryo?

  ONOR. MICHAEL ASCIAK: Jistgħu jintużaw mill-adulti.  Dik m’hijiex problema.  Hawn min jgħid li embryonic stem cells iktar għandhom potenzjal, imma realta` mir-riċerka li għamilt naħseb li l-potenzjal huwa inqas.  Veru li għandhom plastiċita` ikbar, jistgħu jsiru f’organi iktar, pero` għandhom ħafna cell markers neqsin u ma jeqfux jikbru u meta tinpjantahom isiru tumurużi.

  THE CHAIRMAN: L-Onor. Gonzi.

  ONOR. MICHAEL GONZI: X’potenzjal hemm biex l-adult stem cell resaerch jiġi iktar żviluppat? Fid-dinja kif inhi s-sitwazzjoni with regards to this research? Jiġifieri l-bażi ta’ l-affarijiet qegħdin iżjed fuq l-embryonic stem cell research  jew fuq l-adult stem cell research? U etikament jekk inti timxi fuq l-adult stem cell research there is no problem whatsoever?

  ONOR. MICHAEL ASCIAK: Fil-fatt fil-United Nations kien hemm konferenza xi sitt xhur ilu u bl-iskop li jsir adult stem cell research u ma jitħallix isir embryonic stem cell research. Pero` ovvjament ġiet sospiża u għad m’hemm l-ebda deċiżjoni. Il-fatt hu li adult stem cell research mhux etikament ħażin u ma joħloqx problemi. Għadu lura iktar mill-ieħor, pero` miexi ‘l quddiem wkoll, imma hemm problema tal-plastiċita` taċ-ċelloli, jiġifieri li ċellola li ma jkollha l-ebda forma ssir fwied jew kilwa jew nervitura.  Hemm inqas plastiċita`, pero` din il-problema qed tingħeleb ukoll. Il-problema ta’ l-embryonic stem cells m’hijiex l-użu taċ-ċelloli imma l-provenjenza tagħhom, minn fejn jiġu. 

Hemm żewġ problemi oħra li semmejtx li huma l-kwestjoni ta’ counselling f’każ ta’ prenatal diagnosis – ‘il quddiem ikollna ċans nitkellmu dwarha, se jkollna lill-Prof. Cuschieri – u l-problema ta’ dik li ngħidulha l-pre-implantation genetic diagnosis.  Jiġifieri meta inti jkollok numru ta’ embryos ġo Petri dish li inti ħriġt biex tagħmel in vitro fertilisation, tagħmel test ġenetiku fuqhom kollha dak il-ħin u tagħżel l-embryos skond ir-riżultat tat-test ġenetiku. Per eżempju, jekk tridx tifel jew tridx tifla, tridux b’saħħtu għall-isport jew intelliġenti għall-universita`. Fl-Italja f’Marzu li għadda għaddiet liġi fejn l-pre-implantation genetic diagnosis ġiet ikkonsidrata bħala illegali.  Issa din hija problema għax dehru artikli fuq il-Corriere della Sera ta’ l-14 ta’ Settembru li kienu jgħidu li min kien qed jagħmel pre-implantation genetic diagnosis fl-Italja kien qed jibgħat is-samples f’Malta.

  THE CHAIRMAN: Issa li qegħdin fl-Unjoni Ewropea jista` jkun li mhux biss jibagħtu s-samples imma jiftħu anke laboratorji li forsi m’għandhomx l-istess livelli etiċi tagħna?   

  ONOR. MICHAEL ASCIAK: Fl-Unjoni Ewropea hemm il-free movement of persons u free movement of goods.  M’għandhomx għalfejn jiftħu għax diġa` hawn u ma neskludix li jistgħu jiftħu. Hawnhekk kulma jsir huwa t-test ġenetiku. Inti ma tkunx taf minn fejn ġejja ċ-ċellola, jekk hijiex mill-widna jew hijiex…. (Interruzzjonijiet) Tkun taf imma hija skuża tajba li ma tkunx taf.  Imma ma neskludix li Malta tintuża għal dawn it-tip ta’ affarijiet.  Ir-rapport tal-Corriere della Sera qal li Malta, Ċipru u s-Slovenja qed jintużaw biex issir pre-implantation genetic diagnosis.  Jiġifieri jagħmlu l-in vitro fertilisation l-Italja, jibagħtu ċ-ċelloli malajr Malta, isir il-genetic test, jinbagħat ir-riżultat lura l-Italja u mbagħad issir l-impjantazzjoni. In that way ma jkunux kisru l-liġi Taljana. 

  THE CHAIRMAN: Jiġifieri hawn tidħol l-importanza tal-liġi.

  ONOR. MICHAEL ASCIAK: Imma l-liġi Maltija ma tgħid xejn dwar dan.  Jiġifieri m’huwiex illegali li tagħmel pre-implantaion genetic diagnosis f’Malta.

  ONOR. MICHAEL GONZI: Imma s-sitwazzjoni hawn Malta meta inti għandek in vitro fertilisation u, per eżempju, għandek ħames embryos u sibt wieħed tajjeb, imbagħad bl-oħrajn x’qed isir?

  THE CHAIRMAN: Dr German.

  DR LINO J. GERMAN: Bħalma qal tajjeb Dr Asciak ħafna minn dawn il-proċeduri ilhom isiru hawn Malta. Pero` kważi 20 sena wara li twaqqaf il-kumitat konsultattiv tal-bioetika l-parlament fl-aħħar iddeċieda li jressaq liġi li tirregola dawn il-proċeduri. Pero` b’risposta għad-domanda li għamel l-Onor. Gonzi wieħed irid jgħid li jeżistu ħoloq bejn testijiet ġenetiċi u dawn il-proċeduri riproduttivi artifiċjali. Waħda minnhom hija preċiżament din il-pre-implantation genetic diagnosis. 

Pero` jiena nixtieq li qabel ma nidħlu fid-dettall ta’ in vitro fertilisation nagħmel referenza għall-konsiderazzjonijiet fundamentali li wieħed irid jagħti kas qabel ma jfassal liġijiet bħal dawn. Għaliex?  Għax dak li tgħid il-liġi se jiddependi minn kemm il-parlament huwa lest li jirrikonoxxi l-istatus morali ta’ l-embriju uman fi stadju bikri ta’ l-iżvilupp tiegħu, speċjalment fl-ewwel 14-il ġurnata. U hawn niltaqgħu ma’ l-ewwel intopp għax ħafna mid-dokumenti, partikolarment dokumenti tal-knisja kattolika, jagħmlu riferenza għar-rispett li huwa dovut lill-embriju uman sa mill-mument tal-konċepiment. Fil-fatt xjentifikament il-konċepiment (jew inkella l-fertilizzazzjoni) ma jseħħx bħal leħħa ta’ berqa.  Il-fertilizzazzjoni m’hijiex xi ħaġa istantanja, imma hija proċess li għandu l-bidu u li għandu t-tmien.  Il-bidu huwa rappreżentat mill-ewwel kuntatt li jsir bejn l-isperma u l-bajda tal-mara u l-proċess jieħu ftit inqas minn 24 siegħa u jintemm fil-formazzjoni ta’ blue print ġenetiku individwali, uniku u rrepetibbli, ħlief fil-każ ta’ tewmin li ġejjin minn bajda waħda. 

Konsiderazzjoni oħra fit-tfassil ta’ liġi li se tirregola dawn il-proċeduri hija kemm il-parlament huwa ppreparat jirrikonoxxi l-istatus legali taż-żwieġ f’pajjiżna. Qed nirreferi għal żwieġ bejn mara u raġel għax bħalma tafu barra minn Malta same sex marriage qed jiġi diskuss u wieħed bilfors irid jibda minn rikonoxximent ta’ l-istatus legali taż-żwieġ fis-soċjeta` Maltija. Evitajt nagħmel referenza għall-persuna umana għax il-konċett ta’ persuna huwa konċett filosofiku, iktar minn bioloġiku, u l-filosofija waħedha m’hijiex f’pożizzjoni li tiddetermina meta tibda l-ħajja umana.  Biex tagħmel dan irid ikollha l-għajnuna tax-xjenza, u dwar dan ma jidhirlix li hemm disgwid u lanqas kontroversji. Ċertament il-ħajja umana in ġenerali hija proċess kontinwu li jgħaddi minn ġenerazzjoni għall-oħra. Pero` jekk niffokaw fuq il-ħajja individwali nafu li l-ħajja individwali għandha bidu u għandha tmiem u fir-rigward ta’ din il-liġi qegħdin iktar niffokaw fuq il-bidu tal-ħajja iktar milli fuq it-tmiem.  M’hemmx dubju li dak li jiddistingwu bniedem mill-annimal u bniedem minn ieħor huwa l-imprint ġenetiku tiegħu. L-ewwel sinjal huwa l-formazzjoni ġenetika, the genome ta’ dak l-individwu. F’dik iċ-ċellola msejħa zygote għall-ewwel darba naraw li hemm genome individwali.   

Il-kontroversji li jinqalgħu dwar dan huma dovuti għall-fatt li m’hemmx qbil dwar meta embriju jista` jibda jissejjaħ persuna. Hemm min jgħid bħalma tgħid il-knisja kattolika li jista` jibda jissejjaħ persuna fil-bidu tal-konċepiment, hemm min jgħid  wara 14-il ġurnata, hemm min jgħid meta jibda jiċċaqlaq il-baby u hemm min meta jitwieled il-baby.  Pero` wieħed irid jgħid li l-konċett ta’ persuna huwa stadju ta’ żvilupp li jibda bil-formazzjoni taż-zygote u jispicca meta jmut dak l-individwu.

  THE CHAIRMAN: Qed titkellem filosofikament jew xjentifikament?

  DR LINO J. GERMAN: Il-konċett ta’ persuna huwa konċett filosofiku.  Issa kif diġa` għedt il-filosofija waħedha mingħajr l-għajnuna tax-xjenza ma tistax tgħid meta tibda l-ħajja umana.  Issa dwar il-ħajja individwali hemm qbil li għandha l-bidu u għandha t-tmiem. Fl-opinjoni teigħi jkun iktar siewi li minflok li wieħed jiffoka fuq il-konċett ta’ persuna, għax dan kollu huwa bbażat fuq ir-rispett li huwa dovut lejn il-ħajja umana, jiġifieri l-ħajja tal-bniedem, jagħmel referenza iktar għall-ħajja umana milli għall-persuna umana. 

Hawnhekk nibdew nidħlu fil-problemi li se niltaqgħu magħhom f’dawn it-teknolġiji li għandhom x’jaqsmu mar-riproduzzjoni. Jekk wieħed, per eżempju, jieħu l-in vitro fertilisation sa mill-bidunett tal-ħolqien il-proċess riproduttiv, speċjalment fil-bidu tiegħu, kien mistur ġol-ġisem tal-mara u allura ma kienx aċċessibbli għall-osservazzjoni. Iżda minn forsi 30 sena ‘l hawn bit-twelid ta’ Louise Brown, l-ewwel IVF baby li twieldet fl-1978, dan il-proċess sar aċċessibbli għall-osservazzjoni.  Għaliex?  Għax huwa riżultat ta’ teħid ta’ bajd femminili ma’ l-isperma tar-raġel u wieħed jista’ josserva dak li qed jiġri permezz ta’ mikroskopju. L-in vitro fertilisation l-ewwelnett tista’ ssir b’ċelloli ġerminali tar-raġel u l-mara miżżewġa u tista’ ssir ukoll b’donazzjoni ta’ sperma jew b’donazzjoni ta’ ova. Illinkjat magħhom wkoll hemm il-problema ta’  surrogate pregnancy li bil-Malti ngħidulha tqala bi prokura.  Il-proċess jista’ jsir through IVF u jista’ jsir anke bi proċess naturali fejn wara li ssir il-fertilizzazzjoni l-embriju jiġi trasferit fl-utru ta’ mara oħra - hawnhekk se nidħlu wkoll fil-problema ta’ l-involviment  ta’ terzi persuni - u tinqala` problema għax il-bonding li jeżisti bejn it-tarbija u l-omm jibda sa minn ħafna qabel it-twelid u mhux rari li wara li jkun hemm l-arranġament li wara li titwieled it-tarbija tingħata lura lill-ġenituri jkun hemm rifjut min-naħa tas-surrogate mother li tagħti lura t-tarbija lill-ġenituri.  Dan għaliex kif qed ngħid ikun inħoloq dak il-bonding li ma jħallihiex tissepara ruħha mit-tarbija li willdet.

M’huwiex possibbli jekk wieħed jesponi numru ta’ bajd li wieħed ikun jaf minn qabel kemm minnhom se jiġu fertilizzati. U peress li kull tentattiv ta’ in vitro fertilisation m’huwiex irħis – il-proċess ġieli jinvolvi spiża ta’ bejn Lm1,000 u Lm2,000 – it-tendenza hija li l-omm tiġi stimulata biex minflok tipproduċi bajda waħda kull 28 ġurnata jew 30 ġurnata, kif isir fil-każ normali, permezz ta’ stimulu ormonali l-għanqut tal-bajd tal-mara jipproduċi numru ta’ bajd, dawn jinġabru permezz ta’ strument speċjali, jitpoġġew ġo dish tal-ħġieġ fejn jiġu esposti għall-isperma tar-raġel.  Dawn jiġu nkubati u jerġgħu jiġu eżaminati wara 24 siegħa biex jaraw kemm minnhom ġew fertilizzati. Jista’ ma jkollok fertilizzazzjoni ta’ xejn, jista` jkollok fertilizzazzjoni ta’ nofshom u jista` jkollok fertilizzazzjoni ta’ kollha kemm huma.  Il-problema ewlenija li għandha impatt bioetiku hija x’isir u x’se jsir mis-surplus embryos. Għalhekk bdejt bl-istatus ta’ l-embriju għax jekk inti għandek il-fertilizzazzjoni, u xjentifikament u bioloġikament wieħed jista` jgħid li l-ħajja umana tibda fit-tmiem tal-proċess tal-fertilizzazzjoni, se tiġi f’sitwazzjoni fejn għandek numru ta’ bnedmin - m’għandhomx il-forma ta’ bnedmin imma xorta waħda huma bnedmin -  li ma nafux jekk hux se jiġu wżati għar-riċerka, jekk hux se jiġu donated jew jekk hux se jiġu ffriżati, u dawn huma problemi li għandhom impatt bioloġiku. Naħseb li f’dak li għandu x’jaqsam ma’ in vitro fertilisation dawn huma l-problemi prinċipali li jistgħu jinqalgħu.  

  THE CHIARMAN: Jiġifieri inti qed tgħid li fil-bidu tal-proċess tal-konċepiment ikun hemm ħajja umana u mbagħad wara erbatax-il ġurnata jkun hemm id-DNA lesta.

  DR LINO J. GERMAN: Le, wara erbatax-il ġurnata l-embriju uman jitħawwel ġo l-utru ta’ l-omm u f’dan l-istadju ta’ żvilupp embrijoloġiku hemm l-ewwel indikazzjoni tas-sistema nervuż. U peress li l-bniedem jissejjaħ raġonevoli dan huwa l-istadju li ttieħed.  Pero` hawn ta’ min josserva ħaġa oħra.  Xi tletin sena ilu kien hemm żmien meta bdiet tiġi marketed l-intra-uterine contraceptive device. Xi ħadd rrikmarkali li din tista` taħdem ukoll billi tipprokura abort ta’ embriju ta’ bajda li tkun diġa` fertilizzata u l-bejgħ ta’ l-intra-uterine device niżel fil-qiegħ u kienet l-assoċjazzjoni medika Amerikana li rridefinit minn meta tibda t-tqala. U d-definizzjoni tgħid li t-tqala ma tibdiex mill-fertilizzazzjoni iżda mill-impjantazzjoni li sseħħ fl-erbatax-il jum ta’ l-iżvilupp embrijoloġiku.  Jiġifieri dawn huma gimmicks biex tixxiftja l-goalposts ħalli takkomoda aġenda li diġa għandek f’moħħok.

  THE CHAIRMAN: Int għedt li fil-każ ta’ surrogate mother ikun hemm bonding mat-tarbija.  Fil-każ ta’ sperm donation ma jkunx hemm dan il-bonding. Allura nerġa` nistaqsi dak li staqsejt lill-Onor. Asciak. X’hemm ħażin jekk l-addozzjoni hija kwestjoni ta’ xi ħadd li qed jaddotta wild soċjalment u mhux bioloġikament meta nofs huwa żgur tal-mara li hija parti mill-koppja?

  DR LINO J GERMAN: L-ewwelnett jien għamilt referenza għall-istatus legali taż-żwieġ. L-istatus legali taż-żwieġ jirrikonoxxi l-esklussivita` li teżisti fir-rabta bejn il-mara u r-raġel. Allura kull involviment ta’ terzi persuni sija fl-att sesswali u sija fid-donazzjoni….. (Interruzjonijiet) Għax wieħed irid jirrikonoxxi li l-ċelloli ġerminali m’humiex bħal ċelloli oħrajn imma huma ċelloli speċjali għax jiddeterminaw l-offspring.  Dawn għandhom importanza partikolari. Apparti minnhekk hemm id-dritt hemm id-dritt tat-tarbija wkoll, li mhux biss titwieled u titrabba mill-ġenituri tagħha imma anke li tkun taf min huma. 

   THE CHAIRMAN: L-istess fil-każ ta’ l-addozzjoni għax min jiġi addottat ikollu dritt ikun jaf min huma l-ġenituri tiegħu. 

  DR LINO J. GERMAN: L-addozzjoni mhux dejjem issir b’intenzjoni altruistika għax ħafna drabi ssir biex tiġi sodisfatta x-xewqa li koppja jkollha t-tfal meta dik tali koppja ma jkunx jista` jkollha t-tfal tagħha. Pero` fil-każ ta’  l-addozzjoni ma jkunx hemm indħil fil-ġenerazzjoni ta’ dik it-tarbija allura m’hemmx involviment tat-terza persuna fl-esklussivita’ ta’ bejn il-miżżewġin.  

  ONOR. MICHAEL GONZI: Jiġifieri inti qed tgħid li qed tinkiser il-linja ġenetika.

  DR LINO J. GERMAN: Hekk hu.

  THE CHAIRMAN: Mela ejja ngħidu li jkun embryo mhux tal-koppja u minflok imur għand surrogate mother imur għand koppja miżżewġa, x’jiġri f’dan il-każ?  X’ikun hemm ħażin għax issa l-link emozzjonali mhux se jkun għand s-surrogate mother imma għand il-koppja.  Qed nistaqsi dan għax nixtieq inkun naf x’differenza qed tara bejn addozzjoni ta’ persuna diġa` normali u addozzjoni oħra. 

  DR LINO J. GERMAN: Imma din m’hijiex kwestjoni ta’  link emozzjonali.  Din hija parteċipazzjoni fil-ġenerazzjoni tat-tfal. Iż-żwieġ huwa xi ħaġa esklussiva bejn il-mara u r-raġel miżżewġin.  Issa kull involviment f’dak li jirrigwarda d-donazzjoni se jkun hemm indħil li se joffendi l-esklussivita` tal-mara u r-raġel. 

  THE CHAIRMAN: Jiġifieri f’addozzjoni normali ma tarahiex inti din.

  DR LINO J. GERMAN: F’addozzjoni normali ma tkunx hemm. Imma fid-donazzjoni ta’ ċelluli ġerminali se jkun hemm involviment dirett. 

  ONOR. MICHAEL GONZI: Se nipprova nirrispondi għal dak li staqsa l-Onor. Puli. Jekk inti se tieħu l-ġenetika ta’ mara u ta’ raġel miżżewġin, il-baby tagħhom se jkun rappreżentattiv tal-mara u tar-raġel.  Fil-każ ta’ adoption dik tajba. Dak hu l-argument.  Qed tifhem l-argument għaliex is-surrogate mother u sperm donation jagħtu problema? L-artificial reproduction toħloq ċerti problemi. L-ewwelnett biex tagħmel dawn l-affarijiet il-mara trid tiġi ppreparata.  Jiena, f’għoxrin sena kelli waħda li mietet b’over stimulation u kelli oħra li spiċċat l-ITU u baqgħet ħajja għax il-Bambin ħabbha.  Jiġifieri dawn qed jagħtu l-problemi.

  THE CHAIRMAN: Imma dak huwa argument totalment differenti.

  ONOR. MICHAEL GONZI: Huwa  argument li l-liġi trid tirregola dawn l-affarijiet l-ewwel, imbagħad l-affarijiet bħal genetics u affarijiet oħra jiġu separati.  Inti se tillimita biss għal dawk il-ġenituri li ma jistax ikollhom tfal?  Imma jekk dawn ikunu kompletament sterili x’se jiġri minnhom dawn? Dawn ma jistax ikollhom tfal għax ma jistax ikollhom sperm donation? Jiġifieri dawn huma l-affarijiet li rridu niddiskutu.

  THE CHAIRMAN: Il-professur Agius.

  REV. PROF. EMMANUEL AGIUS: Għall-mistoqsija dwar x’differenza hemm bejn adoption, artificial insemination b’donazzjoni ngħid dan. F’adoption għandek tarbija li minħabba ċirkostanzi soċjali li m’hemmx kontroll fuqhom din spiċċat bla familja u allura koppja oħra qed toffri familja lil dik it-tarbija. Fil-każ ta’ artificial insemination by doner hemm l-intenzjoni li tarbija tiġi pro-kreata fiż-żwieġ pero’ l-parti maskili m’għandha l-ebda intervent.  Jiġifieri f’adoption għandek soljev għall-persuna diġa` eżistenti u fl-artificial insemination by doner għandek, intenzjonalment u b’mod ippjanat, tarbija li se ġġibha fid-dinja u l-missier ma tafx min hu.  

Dan joħloq problemi legali enormi.  L-Ingilterra għaddew minn esperjenza ta’ ‘l fuq minn 20 sena bl-isperm donation. Hemm diskussjonijiet kbar kemm l-isperm donation għandha tibqa` marbuta ma’ l-anonimita`. Din mhux fl-Ingilterra biss, anzi l-Ingilterra waslet għal din il-konklużjoni anke minħabba l-esperjenza ta’ pajjiżi Skandinavi li wkoll ħassew il-bżonn li jibdlu l-prassi.  Għaliex? Għax waħda mill-konvenzjonijiet tal-Ġnus Magħquda hija d-drittijiet tat-tfal u wieħed mid-drittijiet fundamentali tat-tfal huwa li jkunu jafu l-identita` ġenetika tagħhom.  Illum il-mentalita` ta’ l-adoption hija li mill-bidu għandek turihom li min qed irabbihom m’humiex il-ġenituri proprji u li hemm ġenituri oħrajn. Allura l-artificial insemination by doner għandha tibqa` marbuta ma’ dan il-misteru, min huwa l-missier?  Dr German semma l-esklussivita’ fiż-żwieġ. Hawn min jgħidlek li l-esklussivita’ m’huwiex argument validu, imma jiena nemmen li hu argurment validu.  Pero` mbagħad hemm l-aspett legali, jiġifieri kemm lil dawn it-tfal se ngħidulhom min huwa l-missier.  Jiġifieri l-prattika ta’ pajjiżi fejn diġa` qed jużaw l-artificial insemination by doner qegħdin jerġgħu jirriflettu jekk jaqtgħux il-kwestjoni ta’ l-anonimita`. U jekk taqta` l-kwestjoni ta’ l-anonimita` min se joffri li jkun missier ta’ tarbija meta għadha pitgħada din tista` tmur tħabbatlu d-dar u tgħidlu: Inti missieri u jiena għandi drittijiet daqs it-tfal l-oħra li għandek miż-żwieġ.  Jiġifieri l-kwestjoni tad-drittijiet hija problema u nemmen ukoll li hemm ukoll il-valur tal-familja.  Jiġifieri jekk se nmissu struttura u ngħidu li f’pajjiżna se ndaħħlu l-isperm donation, din se tkun waħda mit-thorny issues. Għaliex? Għax kemm il-komunita` medika u kemm il-poplu huwa maqsum fuq din l-issue. Hawn min irid u hawn min ma jridx.  Anke mill-esperjenza tiegħi meta nitkellem ma’ l-istudenti u nistaqsihom min jaqbel ma’ l-isperm donation – mhux għax għandha tiġi diskussa b’dan il-mod għax hemm valuri involuti – tara li hemm opinjoni diversa.  

Lanqas ma nistgħu ngħidu l-argument l-ieħor, li l-kwestjoni ta’ sperm donation hija att ta` ġenerożita` bħalma meta għandek organ donation. Hawn min jargumenta: La naċċetawx donazzjoni ta’ l-organi, x’fiha ħażin li xi ħadd jagħti sperma biex tiġġenera ħajja ġdida?  Mhux qed tagħmel pjaċir lill-koppja?  Hemm differenza enormi. Bioloġikament l-isperma hija possibbilta` li se tiġġenera ħajja ġdida, u allura jekk inti se tiġġenera ħajja ġdida suppost li tidħol responsabbli għaliha. Mentri meta xi ħadd qed jagħti organu, bħal ngħidu aħna kilwa, din ikun qed jagħmilha b’sens ta’ solidarjeta` mal-persuna l-oħra.  Jiġifieri wieħed ma jistax iqabbel waħda ma’ l-oħra.  

Madwar 12-il sena ilu mill-Parlament Ewropew kien ħareġ dokument fuq dan is-suġġett. F’dan id-dokument hemm diversi pożizzjonijiet, pero` il-pożizzjoni prevalenti dak iż-żmien kienet  li jiskoraġġixxu kemm jista` jkun lill-pajjiżi Ewropej – ovvjament ma ntlaħaqx dan l-iskop – li jagħmlu donazzjoni ta’ l-isperma u ta’ l-ova. Dr German qal li t-third party involvment mhux ir-raġel li jagħti l-isperma. Fl-in vitro fertilisation jista’ jkun li l-mara tagħti l-oocytes tagħha għall-fertilizzazzjoni.  Jiġifieri meta niġu biex niddraftjaw din il-liġi li tirregola jrid ikun hemm dibattitu jekk hux se naċċettaw li jkun hemm donazzjoni mhux biss ta’ sperma, imma tal-gameti kollha u ta’ l-embryo. Il-koppji Maltin li qed imorru Nottingham qegħdin jirċievu karta li fuqha jittikkjaw x’jagħmlu bl-embryo u ħadd ma jgħidilhom xejn. Imorru għand l-ispeċjalisti tagħna u ħadd ma jgħidilhom biex jieħdu parir etiku. (Interruzzjonijiet) Dażgur li jmorru, imma hemm dawn il-problemi etiċi. 

  ONOR. MICHAEL GONZI: Allura jekk għanek żewġ koppji kompletament sterile u għandhom il-possibbilita` li bi sperm dontation ikollhom it-tfal ma tarahiex utli għalihom …. (Interruzzjonijiet)

  THE CHAIRMAN: Inti s-soljev ta’ l-addozzjoni kont tarah għat-tfal mhux għall-koppja, hux hekk?

  REV. PROF. EMMANUEL AGIUS: Iva, il-focus huwa li mhux tissodisfa x-xewqa tal-koppja li jkollha t-tfal, il-konċett kontemporanju ta’ l-adoption, imma li toffri familja lit-tfal.  Pero` il-kwetjoni li qajjimt hija kwestjoni ta’ dritt.  Il-koppja miżżewġa għandha dritt li jkollha tfal?  Wieħed mid-drittijiet fundamentali tal-bniedem huwa li jkun liberu li jiżżewweġ, jekk irid jiżżewweġ.  Anke jekk tara l-konvenzjoni Ewropea tad-drittijiet umani u konvenzjonijiet oħrajn, l-ebda waħda minnhom ma titkellem fuq id-dritt tal-koppji li jkollhom it-tfal. Jiġifieri dan huwa dritt li qed jinħoloq fiż-żmenijiet tal-lum u meta tgħid li għandek dritt li jkollok it-tfal ifisser li għandu jiġi …. (Interruzzjonijiet)

  ONOR. MICHAEL GONZI: Imma jekk tiġi koppja quddiemi tibkili jiena se noqgħod ngħidilhom bid-dritt u mhux dritt? Kieku jiena ngħidilhom li għandkom raġun.

  REV. PROF. EMMANUEL AGIUS: Imma inti l-ewwel semmejt koppja li t-tnejn ikunu sterili li lanqas jistgħu jagħmlu artificial insemination. Jekk jagħmlu IVF…. (Interruzzjonijiet)

  ONOR. MICHAEL GONZI: Imma ġieli jkunu either one or the other. Rarissimu jkunu t-tnejn sterile. Imma teoretikament jekk inti tista’ taqbad donation ta’ l-oocyte u donation ta’ sperm u tgħaqqadhom u tagħtihom l-opportunita` li jkollhom it-tfal. Inti qed tgħid li dawn m’għandhomx dritt ikollhom tfal.  Imma dawn iż-żewġ persuna li llum għandhom an option, x’nagħmel jiena ma nagħtihilhomx?

  REV. PROF. EMMANUEL AGIUS: Ħaġa li ma ssemmietx s’issa hija l-kwestjoni ta’ counselling, speċjalment fuq genetic testing. (Interruzzjonijiet)  Jiena ltqajt ma koppji li jiġu għall-counselling u għall-parir etiku u tinduna li dawn it-tip ta’ koppji jieħdu deċiżjonijiet li m’humiex razzjonali. Jiena darba ltqajt ma’ koppja li riedu jmorru f’pajjiż biex jagħmlu in vitro fertilisation li kienu lesti li jbigħu d-dar bl-għamara b’kollox li kont qed nikkalkula li jiswew bejn Lm50,000 u Lm60,000. Jiġifieri f’sitwazzjoni bħal din il-mara u r-raġel li jkun qed jaqbel magħha biex jikkuntentaha jaslu għal deċiżjonijiet li m’humiex razzjonali u sproporzjonati. U għalhekk il-counselling huwa importanti jekk se nħarsu lejn il-persuna u lejn iż-żwieġ b’mod ħolisitku.  Aħna mmorru għand it-tabib bħalma meta mmorru s-supermarket għandna bżonn xi ħaġa u xtrajniha.  Naturalment it-tabib m’għandux ċans joqgħod jagħmel il-counselling, imma għallinqas għandu jirreferi lil dak li jkun biex jieħu parir morali, parir etiku. Għaliex?  Għax l-ewwelnett x’inhu l-konċett taż-żwieġ għalihom? Mela ż-żwieġ bilfors bit-tfal?!  Dażgur li huwa importanti l-counselling għalihom. 

  ONOR. MICHAEL GONZI: Għandek raġun 100% u naqbel miegħek perfettament. Imma għandek sitwazzjoni fejn there is hope għalihom.

  REV. PROF. EMMANUEL AGIUS: Hemm hope iżjed ċar ta’ reproductive cloning. Jekk iridu nkunu iżjed ta’ soljev għal din il-koppja rridu ngħidu li m’hemmx biss biss donation ta’ sperm u ova ta’ barrani imma hemm ir-reproductive cloning. L-istituzzjonijiet kollha internazzjonali qed jitkellmu fuq reproductive cloning u mhux jgħidu: Hawn dawn il-koppji msieken…. (Interrruzzjonijiet) Għax hemm ċerti boundaries, hemm ċerti prinċipji u ċerti valuri li ma nistgħux nissagrifikawhom biex koppja nagħmilha kuntenta.   

  ONOR. MICHAEL GONZI: Jien qiegħed hawn għax f’dak it-tali mument u f’dik it-tali ġurnata u f’dik it-tali siegħa u f’dik it-tali minuta l-isperma by chance iltaqgħet ma’ ….. (Interruzzjonijiet) Allura jien bl-istess argument għaliex ma naqbadx donation ta’ l-isperma u donation ta’ l-oocytes u by chance nħalli n-natura tiddeċiedi l-bniedem min jiġi? Jekk hemm dak iċ-ċans u lil dak li jkun tipprova tgħdilu le, ma taħsibx li tkun qed tagħmliha ta’ bniedem powerful li qed iżżomm l-affarijiet milli jistgħu jseħħu?

  REV. PROF. EMMANUEL AGIUS: Imma aħna qed nitkellmu fuq ħajja umana u mhux fuq prodott. Ħajja umana, aħna kif niddefinixxuha?  X’inhu l-kuntest ta’ ħajja umana? U x’inhuwa s-sinifikat uman, psikoloġiku emozzjonali ta’ tarbija, li suppost dejjem hija f’kuntest ta’ familja, għax hekk jaqbel u iżjed naturali, fejn tarbija hija dejjem espressjoni ta’ intimita`, fedelta` u esklussivita` ta’ koppja? Jiġifieri hemm ħafna valuri.  Jekk inti taraha mil-lat bioloġiku u ssolvi l-problema tal-familja mmedjatament billi tagħtiha tarbija, qisu għandek bżonn xi ħaġa u mort xtrajtha mis-supermarket, dawn il-valuri lanqas biss jiġu f’moħħna. Aħna ma nemmnux biss f’Ewropa ekonomika imma nemmnu wkoll f’Ewropa tal-valuri, u dawn huma l-valuri li f’pajjiżna rridu nsaħħu. Mela t-tarbija hija prodott bioloġiku! It-tarbija hija espressjoni ta’ koppja. Aħna ma rridux inkunu kontra l-mediċina, anzi rridu naġevolawha u ngħinu biex tgħin lill-koppja jkollha tarbija.  Imma altru tgħin u altru tissostitwixxi l-iktar affarijiet bażiċi ta’ familja.  Issa forsi tgħidli: Imma x’inhi s-soluzzjoni għal din il-koppja li t-tnejn huma sterili?  Is-soluzzjoni hija l-counselling u l-adoption.  Meta se nirregolaw il-kwestjoni ta’ l-adoption u jibdew jiġu addottati t-trabi?!  Jiena xbajt niltaqa` ma’ koppji li jridu jaddottaw. Din mhux kwestjoni oħra?! 

  ONOR. MICHAEL GONZI: Bl-istess argument, jekk tagħmel artificial insemination u fforma baby ma taħsibx inti li lil dan il-baby tajtu dritt ta’ ħajja u li kieku ma kienx għal dawn il-koppji koppji - qed nitkellmu fuq koppji sterili - ma kienx ikun ħaj u fl-istess ħin lill- ikkuntentajthom ukoll fis-sens li issa jistgħu jgħidu li għandhom familja?  Mela jiena naf jekk dak il-baby għadx jipprovdi xi ħaġa għad-dinja kollha.

  REV. PROF. EMMANUEL AGIUS: Il-fatt huwa li valur ta’ dik it-tarbija li trid tkun marbuta ġenetikament, mhux biss emozzjonalment, mhux biss li jkollok l-ambjent,  qegħdin nagħmluha. Meta għandek tarbija li twieldet b’mod naturali, dik fiha l-valur. Forsi tgħidli: Allura dawk li twieldu bl-IVF m’għandhomx il-valur tagħhom? Dażgur li għandhom il-valur tagħhom, u għandhom jiġi rispettati.  Aħna qegħdin nitkellmu fuq id-deċiżjoni li koppja tiegħu meta taqbeż dawn l-aspetti naturali – l-aspetti tal-mediċina naċċettaw li jgħinu, imma tmur oltre` minnhekk – u t-tarbija nagħmluha fil-laboratorju basta nissodisfaw ix-xewqa tagħhom li jkollhom tarbija. Hawnhekk nerġa` ngħid li l-koppja m’għandhiex dritt assolut li jkollha tarbija.

  ONOR. MICHAEL GONZI: Imma jekk nitkellmu mil-lat reliġjuż, mil-lat morali jew mil-lat politku kulħadd jaf li l-familja hija l-iktar ħaġa importanti. Allura jekk jiena għandi metodu li bih nista` nsaħħaħ il-familja ma nużahx?

  REV. PROF. EMMANUEL AGIUS: Jiena naħseb li short-term lil dik il-familja qed tagħmilha kuntenta. (Interruzzjonijiet)  L-Ingilterra l-liġi ta’ l-1990 f’ċerti każijiet tagħti surrogate motherhood, l-in vitro fertilisation by doner, donation of sperm embryos u donations ta’ kollox. Imma x’inhuwa l-effett ta’ dawn id-deċiżjonijiet fuq is-soċjeta`, fuq il-konċett ta’ familja.

  ONOR. MICHAEL GONZI: L-ewwelnett aħna qed nitkellmu fuq tnejn min-nies li huma sterile. Qed nitkellmu wkoll fuq sperm donation from known father and from known mother. Mela jiena se jkolli familja li hija magħquda u kuntenta u kieku ma kienx għal din il-biċċa xogħol dik it-tarbija ma kenitx tinħoloq.

  REV. PROF. EMMANUEL AGIUS: Imma inti se taċċetta li lil dik it-tarbija meta tikber tgħidilha l-oriġini tagħha?

  ONOR. MICHAEL GONZI: Imma jista` jagħti l-każ li din it-tarbija meta tikber tkun taf l-affarijiet tagħha u tgħid grazzi lit-tabib u lill-ġenituri tagħha għax li kieku ma kienx għad-deċiżjoni tagħhom ma kenitx tiġi fid-dinja?

  REV. PROF. EMMANUEL AGIUS: Ma neskludihiex.

  ONOR. MICHAEL GONZI: Kieku missieri u ommi ddeċidew li dak il-ħin imorru holiday jien m’iniex qiegħed hawn.

  REV. PROF. EMMANUEL AGIUS: Dik iva, dik hija ko-inċidenza.  Il-familja tista` tippjana tarbija imma ma tistax tippjana speċifikament “din” it-tip ta’ tarbija – illum b’designer babies tista`. (Interruzzjonijiet)

  ONOR. MICHAEL GONZI: Imma dak il-punt ma naċċettahx jien.  That is something else.

 REV. PROF. EMMANUEL AGIUS: Jiena naqbel ma’ l-argument tiegħek, jiġifieri li kieku dik il-koppja flok iddeċidew li jkollhom relazzjoni issa jew siegħa wara t-tarbija kienet tkun differenti. Dak huwa l-kunċett bioloġiku. Pero` dan ma jiġġustifikax  l-argument l-ieħor li nistgħu nilagħbu ma’ ċertu qafas naturali u ta’ valuri marbutin mat-tnissil tal-ħajja. Jiena ma rridx nagħti l-impressjoni lil dawn li qed jisimgħu, kemm personalment jew anke bħala membru tal-knisja, li l-knisja għandha tkun kontra din it-tip ta’ teknoloġija riproduttiva.  Xejn minn dan. Naħseb dak huwa l-ikbar diżastru li nistgħu nagħmlu.  Anzi għandna naċċettawha.  Pero` ma tistax taċċetta kollox, hemm ċertu limitu.

  THE CHAIRMAN: L-Onor. Asciak.

  ONOR. MICHAEL ASCIAK: Onor. Gonzi, jiena se ndur min-naħa oħra. Kemm hu fl-interess ta’ l-istat – għalissa ninsewha l-knisja - li f’dawn il-proċeduri ma jkunx hemm konnessjoni bejn l-att sesswali u l-prokreazzjoni, jiġifieri l-ġenerazzjoni tat-tfal? Għax jekk dik il-konnessjoni …. (Interruzzjonijiet)

  ONOR. MICHAEL GONZI: X’persentaġġ hemm ta’ infertile couples li ma jistgħux ikollhom tfal?

  REV. PROF. EMMANUEL AGIUS: 10%.

  ONOR. MICHAEL GONZI: Jiena qed nitkellem għal dawk l-10%. Meta dawk l-10% jiġu quddiemi, quddiemek u quddiem tobba oħra tikkrea ħsieb differenti. 

  REV. PROF. EMMANUEL AGIUS: Pero` dawk l-10% mhux kollha jispiċċaw bla tfal għax ħafna mit-terapija twassal biex parti minnhom ikollhom it-tfal.

  ONOR. MICHAEL GONZI: Jiġifieri dawk li huma completely sterile minn dawk l-10% huma ftit. Jiġifieri jekk fil-liġi naħsbu wkoll għal dawn naħseb li nistgħu nkunu qed nagħmluluhom pjaċir. Din hi l-opinjoni tiegħi.  Jiena naqbel miegħek fuq il-counselling imma l-counselling ġieli jaħdem u ġieli ma jaħdimx. Jiena nħoss li meta nkun qed ngħin lil dawn inkun qed ngħin lis-soċjeta` għax ikun qed noħloq familja u anke lit-tarbija li tiġi f’imħabba ta’ familja. 

  REV. PROF. EMMANUEL AGIUS: Imma inti taqbel mal-metodi kollha possibbli li hawn jew taqbel li, per eżempju, it-tali metodu mhux sew li nużawh, l-ieħor irridu nimmodifikawh…. (Interruzzjonijiet)   

  ONOR. MICHAEL GONZI: Jiena naqbel li l-embryo huwa embryo meta l-isperma tingħaqad ma’ l-oocyte. Mela jiena naqbel li l-embryo hija xi ħaġa ħajja u qatt m’għandha tiġi maqtula. Dik hija kardinali. Jekk jiena nibda minn hemm – u din hija importanti – li l-embryo qatt ma tiġi maqtula allura nista` naqta` ħafna mill-affarijiet li huma perikolużi.  Għaliex? Għax jekk jiena nemmen li l-embryo hija xi ħaġa ħajja u li qatt m’għandha tiġi maqtula allura l-embryos li jkun hemm fid-dish iridu kollha jiġi mpjantati u mhux mormija.  

  REV. PROF. EMMANUEL AGIUS: U l-konċett tal-familja?

  ONOR. MICHAEL GONZI: A biological family is the right one, imma hemm dawk il-persuni li jagħmlu parti mis-soċjeta` li jista` jkollhom problemi kbar għax huma kompletament sterile u jiena nista’ ngħinhom. Nista` ngħin lill-familja u fl-istess ħin dak iċ-ċans li dik l-isperma u dik l-ovum jingħadqu u ssir embryo jiena nkun tajtulha. Moralment, jekk immur on deep thought, jien nista` nkun qed nagħmel iktar ħsara għax I am avoiding dik l-għaqda.

  REV. PROF. EMMANUEL AGIUS: Taqbel ukoll li jkun hemm koppja, it-tnejn sterili, li jmorru f’laboratorju jiffertilizzaw sitt embryos, impjantaw tlieta, għax hekk huwa medically indicated, u meta t-tabib jgħidilhom x’se jagħmlu bit-tlieta l-oħra jgħidulu biex jagħtihom lil xi ħadd? Inti taqbel li l-koppja tieħu dawn l-ispare embryos…. (Interruzzjonijiet)

  ONOR. MICHAEL GONZI: Iva.

  REV. PROF. EMMANUEL AGIUS: Assolutament ma naqbilx.

  ONOR. MICHAEL GONZI: Imma rrid nara għaliex ma taqbilx.

  REV. PROF. EMMANUEL AGIUS: Għax hawnhekk qed naslu fil-punt fejn qed nilagħbu bil-ħajja.  Ikkrea n-nies żejda u issa naraw x’nagħmlu bihom! X’fiha ħażin nagħti lil xi ħadd jew narmihom! 

  THE CHAIRMAN: Dr Mallia.

  DR PIERRE MALLIA (Member – Bioethics Consultative Committee): Jiena naħseb li meta aħna nikellmu fuq bioetika nidħlu f’ħafna filosofija mingħajr ma rridu u ma nkunux qed niddistingwu bejn dawk li huma poblemi pragmatiċi u problemi ta’ valuri.  Fil-fatt issa għadna kemm ħawwadna cake ta’ problemi pragmatiċi ma’ problemi ta’ valuri. Ħafna drabi l-problemi prgmatiċi jiġu wżati bħala ri-inforz ta’ problemi ta’ valuri, li m’għandhomx jitħalltu.  

Fil-fatt Dr German fil-pre-ambolu tiegħu għamel tajjeb meta qal li jekk wieħed irid jagħmel liġi jrid jaċċetta ċerti kondizzjonijiet. Jiġifieri jekk inti se tagħmel liġi fuq donation of sperm trid taċċetta inti minn fejn se titlaq, għax jiena naqbel ma’ Dr Gonzi u mad-domanda ta’ l-Onor. Puli u cioe` x’differenza hemm bejn li wieħed jaddotta ħajja li twieldet u ħajja li għadha ma twelditx. Il-problema li inti ffertilizzajt sitta u baqa` tlieta hija ħaġa oħra. Dik hija problema pragmatika. U lanqas għandha ssir li inti tifertilizza sitta u tħalli tlieta.  Hawnhekk tidħol il-liġi biex meta inti tagħmel in vitro fertilisation tiffertilizza kemm għandek bżonn u ma twarrab xejn.  L-isperm donation għandha ħafna problemi pragmatiċi, u jiena fil-karriera tiegħi ta’ ‘ l fuq minn 13-il sena ltqajt ma’ tlieta biss hawn Malta.  Fil-każijiet kollha r-raġel kellu problema, u tinduna li r-raġel ma kienx komdu li l-mara tiegħu tiġi fertilizzata b’bajda ta’ raġel ieħor. Issa hemm il-kwestjoni jekk it-tarbija għandhiex dritt tkun taf min kien l-isperm doner. Jiena ngħid li dażgur li għandha dritt tkun taf. Jien m’għandix dritt inkun naf min hu il-missier bioloġiku tiegħi! U dan irrispettivament jekk għandix bżonnu għall-kura tiegħi.  Lanqas naqbel li għandha tkun il-qorti li tgħidli għandix dritt inkun naf min hu l-missier bioloġiku tiegħi. Dażgur li għandi dritt u allaħares xi ħadd jeħoduli dan id-dritt.  Jiġifieri jiena ma naħsibx li l-liġi għandha tidħol f’dawn l-affarijiet. 

Il-liġi għandha teżawrixxi l-problemi pragmatiċi.  Għandha, per eżempju, teżawrixxi li koppja tiġi counselled. Imma x’irridu ngħidu b’counselling?  Qed nitkellmu fuq directive counselling li jiena koppja naqtagħlha qalba. X’fiha ħażin li ngħid li għaliha huwa ta’ iktar valur li jkolli tarbija milli jkolli dar b’ħafna għamara?  Jekk jien naħsibha hekk, fair enough. Jekk jiena se nagħmel counselling nagħmlu biex nurihom x’inhuma l-pros and cons biex għada pitgħada ma jidħlux fi problemi. Imma biex nagħmel directive counselling biex nipprova nindirizzahom  lejn il-morali tiegħi, naħseb anke jekk inħarsu lejn il-mod kif aħna t-tobba qed niġu ttrejnjati, that is not the way to do things.

Jeżistu problemi, per eżempju, l-aħħar każ li kelli kien just a few weeks ago u għadu frisk ġo moħħi. Koppja marret għand diversi gynaecologists li m’għandhomx konnessjoni mal-laboratorji li hemm eżistenti u ma nafx għaliex dawn il-gynaecologists bypassed soluzzjonijiet oħrajn li hemm għall-infertile couples. Per eżempju, inti m’għandekx biss l-in vitro fertilisation imma għandek ukoll intrasytoplasmic injection of sperm. Ma rridx ngħid li dawn it-tobba m’offrewilhomx għax ma kellhomx profitt. Imma meta staqsejthom jekk kellmuhomx fuq din il-ħaġa qaluli li ma kellmuhomx. Għalfejn dawn mill-ewwel riedu jibgaħtuhom l-Ingilterra biex jagħmlu donation of sperm? X’inhi r-raġuni? X’kellhom f’moħħhom?  Jekk ikun hawn liġi regolatorja tista` tobbliga lit-tobba ma jagħmlux din il-ħaġa qabel ma jkunu għamlu l-affarijiet l-oħra.

Fuq il-problema tad-drittijiet wieħed irid ikun lest li jirrispondi ċerti domandi. Per eżempju, x’hemm ħażin li tagħmel donation ta’ sperma? Ejja ngħidu aħna li koppja overcame all the hurdles now, jiġifieri li r-raġel ma jkollu ebda problema li l-mara jkollha sperma ta’ raġel ieħor, il-counselling għamluh…. Il-counselling irid ikun minn persuni kompetenti u għandu jsir fuq bażi medika, etika, legali u soċjali, u meta ngħidlu soċjali qed ninkludu wkoll il-kultura u r-reliġjon.  Jiena naħseb li t-tobba tal-familja huma f’pożizzjoni strateġika li jistgħu jingħatawlhom korsijiet fuq dawn l-affarijiet, once li jiġu iktar komuni, u allura jagħtu dan it-tip ta’ counselling, li ma jkunx directive counselling. Il-counselling għandu jsir b’mod li għada pitgħada persuna ma tiltaqax ma’ problema li ħadd ma jkun qallha biha. Il-problema tal-valuri tidħol ukoll. Per eżempju, wieħed jista` jgħid lil dak li jkun: Imma inti m’intix qed tkun daqsxejn sproporzjonat li tbigħ id-dar biex ikollok tarbija? It is good to point this out, imma ċertament in a non-judgemental manner.

Ejja niġu għall-punt li ngħidu: Imma x’hemm ħażin li jiena nagħmel donation ta’ sperm? Żgur li ma nistgħux inħalltu din id-domanda ma’ dawn il-problemi pragmatiċi li semmejtna għax dawn you can overcome them jew tista` tagħmel liġi biex tirregolahom, u hemm għandha tidħol il-liġi.  Biex inti tirrispondi din id-domanda trid tkun lest taċċetta ċerti premessi u tgħid: Aħna fil-kultura tagħna din m’hijiex aċċettabbli.  Fil-fatt kif qed naraw għal diversi nies tista’ tkun problematika. Again bħal ma qal Dr German fil-bidu. Jekk inti se tagħmel liġi ta’ riproduzzjoni teknoloġika – reproductive technology document għandna s’issa – trid tgħid: Aħna se nirrikonoxxu ż-żwieġ bħala l-bażi soċjali ta’ din il-liġi? Għax jekk tgħid li din se ddaħħala biss fiż-żwieġ, naturalment trid toqgħod attent għall-problemi oħra.  Allura koppji li m’humiex miżżewġin u jixtiequ li jkollhom tfal? Per eżempju, żewġ persuni separati u ilhom flimkien 10 snin u jridu li jkollhom it-tfal inti lest li tgħidilhom li ma jistgħux jużawhom dawn it-teknoloġiji? Nistgħu nġibu eżempju ieħor ta mara li trid tgħix waħedha u ma tridx li jkollha raġel imma trid li jkollha t-tfal.  Jiena moralment bħala kattoliku nemmen li din m’għandix tkun. Imma lesti li bil-liġi tagħna ngħidu hekk?  U  fuq hiex se tibbaża l-liġi din?  Inti trid tgħid li qed tibbażaha fuq il-valuri.  Imma dawn il-valuri x’inhuma, il-valuri kattoliċi?  Hawn naħseb li wieħed irid ikun kuraġġuż u jgħid: Iva, jiena se nibbażaha fuq dawn il-valuri.  Jekk inti ma tkunx lest li tagħmel hekk naħseb li jkun diffiċli ħafna li jkollok liġi li treġi soċjalment.  

Ma nixtieqx nikkumenta fuq l-affarijiet li ntqalu fuq il-ġenetika, dik hija linja ta’ speċjalizzazzjoni tiegħi u forsi ‘l quddiem jkolli iktar ċans nitkellem.  Biss ngħid li fuq il-liġi tal-ġenetika hemm ħafna u ħafna xi tgħid u wieħed irid joqgħod attent li ma jkunux allarmista u jrid joqgħod attent xi jgħid.  Veru li hawn tliet laboratorji hawn Malta imma rridu noqogħdu attenti li ma nwasslux il-messaġġ li dawn il-laboratorji qed jagħmlu xi ħaġa b’mod abbużiv.  Fil-fatt wieħed minn dawn il-laboratorji għandu scientific advisory board li jiena ċ-chairman tiegħu għax jiena speċjalizzajt fil-bioetika u proprju għax ma jridux jidħlu fi problemi ta’ din in-natura.   

Jiġifieri wieħed irid joqgħod naqra attent.  Wieħed jista` jagħmel liġi li tgħid li inti għandu jkollok a scientific advisory board.  Għal-lum nieqaf hawn u forsi ‘l quddiem nitkellem iżjed fuq dan.

  THE CHAIRMAN: Għal-lum se jkollna niefqu hawn għax il-ħin qiegħed jagħfas.  Kienet diskussjoni interessanti ħafna li fiha naħseb li ftaħna biss is-suġġett. Nirringrazzjakom talli lqajtu l-invit tagħna u meta nfasslu programm kif għandhom ikomplu għaddejjin dawn il-laqgħat aħna lesti li nergħu nistednukom biex tagħmlu interventi oħra.  Pero` naħseb li ma tkunx idea ħażina li waqt nisimgħu interventi ta’ nies oħrajn tkunu hawn issegwu dak li qed jingħad anke għar-reazzjonijiet futuri li tistgħu tagħmlulna. 

  DR LINO J. GERMAN: Sur President, għandi sottomissjoni li nixtieq ngħaddihielek.

  THE CHAIRMAN: Dr German qed jgħaddili sottomissjoni dwar linji gwidi bioetiċi u regolamentazzjoni legali biex safejn hu possibbli t-teknoloġija tiġi kkontrollata  li jiena se nippreżenta lill-kumitat biex is-segretarju jgħaddiha lill-membri tal-kumitat.

Fid-9.05 p.m. il-kumitat aġġorna għal data li tiġi komunikata aktar tard. 

